 LA SPERANZA

Nel nostro parlar corente

anca a zente pi bona

co se rajona de drogai 

che copa a spironbatù

par ver a "roba"

e tegnerse su

cominzia dir:

-Bisognaria vendar cocaina

liberamente

dove se cronpa farina  bacaeà

cussì uno se ne cronpa un chio

e … adio!

- I dise de no fumar?

Quel muso da dispeti

el ghi ne fuma

anzi

tre bei pacheti.

- I dise de no bevar

liquori vin …

No te vol?

Alora ciapete un baril de gin

e bevi,  ostregheta!

Tanto no te capisse na maedeta!

- Copar bisognaria

copar chi porta via putei

par ver schei.

No no no se pol perdonar

sti deiti qua.

L'è inutie dir

"L'inpararà" "El canbiarà"

"El me fa pecà"

No no: un colpo e via

via sta bruta genia.

Anca mi la pensaria cussi.

Ma a paroea de Dio

ne fa far un pass indrio!

Dise el Signor:

Un sior l'avéa un figher.

D'istà el va par magnar 

un figo.

Varda de qua varda de là

gnanca uno picinin.

Alora el ciama el contadin

- Sono stufo 

di vedere questo fico

che vive a ufo.

Taglialo , per carità,

d'inverno ci scalderà.

-Paron,

el spete n'altra stajon.

In primavera

vangarò atera

portarò grassa bona

tirarò via a erba bordeona.

E po' bagnarò

ghe starò drio …

Speten a primavera!

Lu sa ben

che a pressa

l'è cativa consiliera.

Cussì parla l'amor

del Signor.

Difati

chi de noialtri

no à visto na pianta 

che parea morta stechia

e po'

quasi par magìa

a è tornada su risorta!

Chi no à visto putéi

che do schéi

no te ghe dea

ma fati tosati

i a ciapà un mestier

e i guida a Fiat

che l'è un piazer.

I s'à trovà a morosa

i s'à sposà

i a i so bei putei

e in parte

un fià de schei!

Chi no à visto

tosati bestemoni

maeanosi

a un dato momento

deventar chieti leoni

co un fià de sentimento.

Parfin el muro de Berlino

l'è cascà

e in Russia

adess se pol pregar!

Alora pense che

co ò butà via

Dio, na pianta, na persona,

un sogno, na fantasia

ò butà via el bisogno

de sperar

de caminar

parchè a vita l'è speranza

e a speranza

l'è vita.

                      Lisa Davanzo.

